
GOUVÈNÈ HOCHUL ANONSE PWOLONGASYON SISPANSYON POU NAJE SOU 
PLAJ OSEYAN LONG ISLAND YO  

    
Yo toujou entèdi moun naje nan Pak Eta Jones Beach, Robert Moses ak Hither 

Hills apre domaj ak kondisyon danjere siklòn Erin nan te lakoz  
  
  

Gouvènè Kathy Hochul te anonse jodi a ke yo toujou entèdi moun naje sou plaj pak eta 
ki bò Oseyan Atlantik nan Long Island. Kondisyon vag danjere Siklòn Erin te lakoz ap 
kontinye. Genyen anpil inondasyon tou bò plaj yo ki egzije pou enstalasyon plaj yo 
kòmanse evalye epi retire dlo inondasyon yo.  
  
"Sekirite se pi gwo priyorite Nouyòk, epi pandan sezon siklòn sa a, nou dwe asire nou 
moun k ap benyen nan lanmè yo pa an danje," Gouvènè Hochul te deklare. "Byenke 
siklòn Erin kite rejyon an, malerezman nou pa kapab leve restriksyon yo akòz 
inondasyon ak vag ki ajite sou kòt Long Island nou an. Nou espere ka reprann posibilite 
pou naje yo nan jou k ap vini yo yon fwa kondisyon yo amelyore."  
  
Sovtè ak anplwaye yo nan Pak Eta a te jwenn gen gwo vag, gwo kouran lanmè, 
inondasyon kotyè ak ewozyon plaj ki potansyèlman danjere nan kòmansman semèn 
nan, epi yo te detèmine kondisyon yo pa t an sekirite pou naje. Apre yon siveyans 
kontinyèl, yo te deside pou yo pa reprann natasyon nan Pak Eta Robert Moses, Jones 
Beach ak Hither Hills. Touletwa plaj bò oseyan Atlantik yo te fè eksperyans nivo mare ki 
wo, ak gwo inondasyon nan bò plaj Jones Beach ak kèk zòn nan Robert Moses ak 
Hither Hills.      
   
Komisè Tanporè Pak Eta Nouyòk la, Randy Simons, te deklare, "Mwen rekonesan 
ak anplwaye rejyonal Long Island nou yo, sovtè ak Lapolis Pak la pou evalyasyon ak 
siveyans rapid ak apwofondi plaj ak dlo yo ki kenbe vizitè nou yo an sekirite. Nou 
ankouraje vizitè pak yo pou yo swiv tout enstriksyon sovtè ak anplwaye pak yo pandan 
n ap kontinye evalye domaj inondasyon ak kondisyon danjere pou naje yo."  

